
KHUTBAH PERTAMA

Sidang Jumaat yang dirahmati Allah,

Saya berpesan kepada diri saya dan sidang jumaat, untuk bertagwa
kepada Allah dengan sebenar-benar tagwa, menjauhi segala larangan-

Nya dan melaksanakan segala titah perintah-Nya.
Mimbar jumaat pada hari ini akan membicarakan khutbah yang bertajuk:

KELEBIHAN ZULHIJJAH DAN KEISTIMEWAAN ARAFAH

Sidang Jumaat yang dikasihi sekalian,

Bulan Zulhijjah merupakan antara bulan yang penting dalam kalendar Islam
selain daripada bulan Ramadhan. Ramadan dikenali dengan kelebihan
sepuluh malam terakhirnya, manakala Zulhijjah pula dikenali dengan
kelebihan menggandakan amalan pada sepuluh hari awalnya. Kelebihan



Zulhijjah ada dinyatakan di dalam al-Quran sebagaimana firman Allah SWT

dalam Surah al-Fajr ayat 1-2 :

Maksudnya:Demi waktu fajar, Dan malam yang sepuluh (yang mempunyai
kelebihan di sisi Allah)

Menurut Ibnu ‘Abbas, Mujahid dan lain lain, malam yang sepuluh dalam ayat
ini merujuk kepada sepuluh awal bulan Zulhijjah. Kelebihan dan fadhilat

bulan Zulhijjah dijelaskan dalam hadis Nabi SAW yang bermaksud,;

Tiada hari-hari yang amalan soleh, paling disukai oleh Allah untuk dilakukan
padanya melainkan pada hari-hari ini (Baginda maksudkan 10 hari terawal
Zulhijjah). Para sahabat bertanya, "Wahai Rasulullah, apakah jihad di jalan Allah
tidak dapat menandinginya? Baginda bersabda : walaupun jihad di jalan Allah
tidak dapat menandinginya, kecuali seseorang yang keluar berjihad bersama

hartanya, kemudian dia langsung tidak kembali semula (mati syahid).
(Riwayat al-Bukhari, al-Tirmizi dan lain-lain)

Bulan Zulhijah mempunyai banyak kelebihan kerana pada bulan ini
berlakunya ibadat haji, hari raya Aidiladha, hari-hari untuk melaksanakan
ibadat korban dan keutamaan berpuasa bagi mereka yang tidak
mengerjakan haji. Peristiwva agung Nabi Allah Ibrahim diperintah untuk
mengorbankan Nabi Ismail A.S telah dijadikan contoh agar umat Islam
melaksanakan ibadah korban pada bulan Zulhijah. Peristiwa ini merupakan
ujian besar Allah bagi menguji keimanan keluarga Nabi Ibrahim A.S dan kita

semua terhadap ketaatan melaksanakan titah perintah Allah SWT.

Sidang Jumaat yang dirahmati Allah,

Bulan Zulhijjah juga mempunyai keistimewaan apabila Allah SWT
mengurniakan hari Arafah sebagai hari penting dalam ibadat haji.
Sempurnanya ibadat haji apabila jemaah haji dapat menunaikan wukuf di
padang Arafah walaupun seketika. Hari yang kesembilan dalam bulan
Zulhijjah ini merupakan perhimpunan agung umat Islam bagi mengharapkan
keampunan Allah S.W.T. Setiap detik waktu wukuf dipenuhi dengan zikir,

doa dan munajat agar Allah mengurniakan haji yang mabrur. Di antara

kelebihan hari Arafah sebagaimana yang dijelaskan oleh Nabi SAW:

Pertama, hari Arafah merupakan pengisytiharan sempurnanya syariat Islam

dengan turunnya ayat ketiga daripada surah al-Maidah. Firman Allah SWT :

Maksudnya: Pada hari ini, Aku telah sempurnakan bagimu agama kamu,
dan Aku telah cukupkan nikmat-Ku kepadamu, dan Aku telah redhakan

Islam itu menjadi agamamul.

Kedua, ibadat wukuf yang merupakan rukun terbesar dalam ibadat haji

berlaku pada hari Arafah ini. Rasulullah SAW bersabda:
b ,& 2

Maksudnya: Rukun utama ibadah haji adalah wukuf di padang Arafah.

(Hadis riwayat al-Tirmizi dan al-Nasa'i)

Seluruh jemaah haji akan berhimpun di padang Arafah pada masa, tempat
dan pakaian ihram yang sama untuk berzikir mensucikan Allah, memuji dan
membesarkan Allah. Masa yang terhad itu juga digunakan sebaik mungkin

untuk memohon keampunan dan memperbanyakkan doa kepada Allah.

Ketiga, antara kelebihannya juga, mendapat ganjaran keampunan Allah
bagi mereka yang berpuasa pada 9 Zulhijjah. Anjuran ini bagi mereka yang

tidak menuaikan ibadat haji. Nabi SAW bersabda yang bermaksud,;

Maksudnya: Puasa hari Arafah, aku berharap kepada Allah supaya ia dapat
menghapuskan dosa-dosa setahun sebelumnya dan juga setahun

selepasnya.
(Hadis Riwayat Muslim)
Sidang jumaat yang dikasihi sekalian,

Dari mimbar yang mulia ini, sama-samalah kita menghayati dan mengambil
peluang mendapatkan kelebihan dan keistimewaan bulan Zulhijjah dan hari
Arafah yang dikurniakan kepada kita, dengan membanyakkan amal soleh

khasnya berpuasa pada hari Arafah.



Maksudnya: Sesungguhnya bilangan bulan-bulan di sisi Allah ialah dua
belas bulan dalam Kitab Allah semasa la menciptakan langit dan bumi,
antaranya empat bulan yang dihormati. Demikianlah agama yang lurus,
maka janganlah kamu menganiaya dirimu dalam bulan-bulan itu; dan
perangilah kaum kafir musyrik seluruhnya sebagaimana mereka memerangi
kamu seluruhnya; dan ketahuilah sesungguhnya Allah beserta orang yang

bertakwa.
a (Surah al-Taubah: 36)

KHUTBAH KEDUA

Sidang Jumaat yang dikasihi.

Marilah juga kita memperbanyakkan ucapan selawat dan salam kepada

Rasulullah SAW sebagaimana firman Allah dalam surah al-Ahzab ayat 56:

Ya Allah, Ya Rahman, Ya Rahim

Perbaikilah hubungan antara kami, pertautkanlah hati-hati kami dengan
penuh kasih sayang, limpahkanlah dalam kehidupan keluarga kami sakinah,
mawaddah dan rahmah. Hidupkanlah semangat bekerjasama dan bersatu

padu dalam kejiranan dan garyah kami.

Kurniakanlah kepada para belia dan remaja kami jiwa yang mantap, iman
yang teguh, ilmu yang bermanfaat agar mereka menjadi generasi al-
Qowiyyul al-Amin, generasi yang hebat lagi amanah. Jauhkanlah kami dan
mereka daripada perkara-perkara yang mudharat dan boleh menjatuhkan
maruah diri, keluarga, masyarakat dan negara seperti dadah, arak,

pergaulan bebas, gangsterisme dan lain-lain.

Ya Allah,

Tunjukkanlah kami jalan-jalan kebaikan dan kesejahteraan, selamatkan
kami daripada kegelapan kufur menuju kepada sinar iman, peliharalah
akidah kami berpandukan akidah ahli sunnah wal jamaah. Janganlah
Engkau pesongkan hati kami daripada kebenaran. Akhiri hayat kami dalam

keadaan Islam dan Iman.

Ya Allah,

Jadikanlah negeri Terengganu, negeri yang aman dan damai. Bukakanlah
pintu-pintu rezeki dari segala penjuru. Jaukanlah negeri kami ini dan negara
umat Islam seluruhnya daripada segala malapetaka, musibah dan apa jua

kemurkaanMu. Amin Ya Rabbal alamin.

